
gurutze zipitria - psikoterapeuta eta irakaslea 

«Edukiei sentimenduei baino garrantzi handiagoa ematen zaie ikastetxeetan» 

Hondarribiko 14 urteko mutikoaren heriotza eta gazteen arteko tratu txarrak gaur egungo gizarte ereduaren ondorio direla sinetsita dago Gurutze Zipitria psikoterapeuta eta irakaslea. 

ASIER ITURRIAGAETXEBARRIA - TOLOSA 

«Bata bestearen gainetik jartzea, eta beste norbait gutxiestea, denbora tarte luzean». Horrela definitu du Gurutze Zipitriak bullying-a. Definizioa argi utzi nahi izan du, Hondarribiko gaztearen heriotzarekin «psikosi antzekoa» gertatzen ari dela konturatu delako, «mundu guztiak edozein lekutan ikusten baititu horrelakoak». Ikasle gazteen portaeraren inguruan hitz egin du Berriak Zipitriarekin. 
Zergatik gertatzen dira bullying kasuak? 

Umetan gertatzen dira, helduok ez garelako behar den bezalako ereduak. Guk irakasten diegun guztia hartzen duten belakiak dira umeak. Helduok bata bestearen gainetik pasatzen garela, elkarri traizioak egiten dizkiogula edo gure arrakasta lortzearren nor izorratzen dugun ez zaigula axola ikusten badute, hori ikasiko dute. 

Nola jakin dezakete irakasleek, gurasoek edo lagunek pertsona bat bullying-a jasaten ari dela? 

Batez ere, jarrera aldaketa nahiko nabarmena izaten dute. Esate baterako, beste guztiekin nahiko harreman on eta normala duen ikaslea badaukazu eta arrazoi jakinik gabe bakarrik gelditzen dela ikusten baduzu, hor zerbait gertatzen ari dela argi dago. Gorputzak berak ere esaten dizu: makalduta zaudenean, bilduta zaude, ez duzu zure osotasun guztia erakusten. Lagunei galdetzea ere eraginkorra izan daiteke. Askotan, lagunak etortzen zaizkizu zerbait gertatzen ari dela adieraztera; ez bakarrik eskolakoak. Sarritan, zer gertatzen ari zaion kontatzea kostatzen zaio biktimari, beldurra duelako. Zeharkako bidea eginez, lagunei eta ingurukoei galdetuta, informazio nahikoa lor daiteke. Hori egin beharrekoa da. 

Baina lagunek kontatzeko beldurra izan dezakete. Zer egin daiteke egoera horretan? 

Besterik gabe ezin bada lortu, eskola orduan solasaldia egin daiteke, horrelako kasuetan hitz egitea ez dela salatari izatea adierazteko; norbaiten bizitza eta emozio oreka arriskuan dagoela argi utzi behar da. Psikologook konfidentzialtasuna gorde beharra daukagu, baina, gure pazientea oso egoera larrian dagoela eta bere bizitza arriskuan egon daitekeela ikusten badugu, konfidentzialtasun hori puskatu behar dugu, eta dagokionari abisua eman behar diogu. Esaten duzunarekin eta egiten duzunarekin koherentea zarela ikusten badute, ikasi egiten dute. 

Horrelako jarrerak egonda ezer ez dela gertatzen ikusteak zer eragin izan dezake etorkizunean erasotzaileengan? 

Berak egiten dituen gauzek inolako erantzunik ez dutela ikusten badu, harremanak izateko modua hori dela pentsatuko du. Zenbat eta helduago bihurtu, orduan eta oldarkorragoa izango da. Umetan erasotzailea izanda erantzunik jaso ez duenak edozein bide erabiliko du nahi duena lortzeko. 

Eta biktimengan eta lekukoengan? 

Biktimak ikusiko du ezin duela bere egoera gelditu; helduengan ez du konfiantzarik izango zer gertatzen ari zaion adierazteko; bere lagunei adierazteko ere ez du konfiantzarik izango... Bere burua gutxitzen joango da, eta gerta dakiokeen gauzarik txikiena ultzera bat izatea izan daiteke. Depresio txar batean sartzea edo Jokinek egin duena egitea ere gerta dakioke. 

Lekukoak beldurrarengatik ez badu ezer kontatzen, heldutasunera heltzean gauza bera egin dezake egoera ez bidezkoetan: beste aldera begira gera daiteke. Bestalde, beste sentimendu bat ere sor dezake: ezer ez egiteagatik bera ere biktima bihurtzea. Horrek autoestimua gutxitzea dakar, eta, biktima den aldetik, zenbait jarrera sortzea: amorrua, errua besteena dela esatea, norbere erantzukizunei uko egitea... 

Erasotzaileen eta biktimen soslai jakinen bat badago? 

Bai. Biktimak pertsona nahiko pasiboak dira, beren burua gutxitua ikusten dute, beldurtiak dira, beste guztien arbuioen beldur direlako baiezkoa ematen dute beti, beren burua gaizki ikusten dute fisikoki zein psikologikoki, haur aurpegia izaten dute... Azkenean, besteak baino ahulagotzat dute beren burua. Gainera, etxean beste haurrak baino babestuagoak daude, eta bizitzako liskarrei aurre egiteko ahalmen txikiagoa izaten dute. 

Erasotzaileak arazoak dituzten haurrekin lotu izan ditugu, baina, gaur egun, normaltzat jotzen ditugun familietako seme-alabekin izaten dira arazo gehienak. Bullying-a nahiko fenomeno zabala dela esan nahi du horrek, eta, beraz, denok zerbait egin behar dugula, ez dugulako askorik egiten. Erasotzaileek berez ez dute arazo handirik izaten, baina bai gurasoek: banatzera doazen gurasoak izaten dira, seme-alabei arreta handirik ez dietenak jartzen... Etxetik kanpo, gauza material asko ematen dizkiegu umeei, eta askotan hori nahikoa dela pentsatzen dugu. Baina, askotan, pertsona egiteaz ahazten gara. Horri buelta eman behar genioke. Helburu nagusia arrakasta izatea dela esaten digute ikasleek beraiek, bidea zein den kontuan izan gabe. Lehiakortasuna da nagusi, eta hori gizartean ikusten duten zerbait da. Lehen gizarte osoa inplikatzen zen haurren hezkuntzan gurasoak, aitona-amonak, osabak, irakasleak, apaizak..., baina orain familiak nahiko txikiak izaten dira, eta bakoitza berean sartuta dago buru-belarri. Nahiko galduta gaude. 

Haurren hezkuntzan gizarte osoa inplikatzen zela esan duzu. Orain, beharbada, gehiegi eskatzen diegu irakasleei? Gurasoek erantzukizuna irakasleei ematen dietela uste duzu? 

Bai. Kanpotik begiratuta, irakasleok oso ondo bizi garela dirudi. Alde batetik, egia da, baina, bestetik, erantzukizun handia daukagu. Gaur egun, irakasleok izan behar dugu informazioaren transmisoreak; erantzukizun guztia daukagunez, arazoak dauzkan ume bakoitzarekin zer egin behar den jakin behar dugu; psikologoak ere izan behar dugu; balioak irakatsi behar ditugu... Eta irakasleoi nork laguntzen digu? Nork irakasten digu? Nire ustez, komunikazio falta izugarria dago arlo guztietan: familietan, ikastetxeetan... Hitz egiteko beldur handia daukagu. Emozioez oso gutxi hitz egiten dugu. Hori ez da irakasleen arazoa bakarrik; gurasoek horretaz ere arduratu beharko lukete, baina, nire ustez, guraso asko arduragabeak dira. 

Bullying-ari aurrea hartzeko irakasleak, gurasoak eta ikasleak bilduko lituzkeen ikastaroak egitea eraginkorra izango litzateke? 

Hori oso neurri egokia izango litzateke. Ez honekin bakarrik. Hezkuntzarekin zerikusia duten arazoetan ez dago zereginik, guztiok bat ez badugu egiten. Ikasleek ere egon behar dute, beraientzat lan egiten dugulako. Gurasoek ere beraien arazoak eta kezkak azaltzeko gunea izan beharko lukete. Eskola guztietan egin beharreko zerbait izan beharko luke. Udalak eta bestelako erakundeak ahalegintzen dira horrelako programak egiten, baina herritar oso gutxik hartzen parte dute. Irakasleek ere askotan ez dute borondate handirik izaten. Notez eta antzeko gaiez hitz egiten da klaustroetan, baina irakasle bakoitzaren egoeraz eta ikasleekin dituen harremanez oso gutxi hitz egiten da. Edukiei sentimenduei eta harremanei baino askoz garrantzi handiagoa ematen zaio, eta hori aldatu behar da. 

Ikastetxe bakoitzean polizia bat jartzeko proposatu dute Frantzian. Neurri egokia da? 

Horrelako neurriak hartzeak agerian uzten du gure gazteriak dituen arazoei aurre egiteko dugun ezintasuna. 

